
Addormio com'in letto in ma ro Ma,

Se non se tanto, ò quanto ra sò paxe

Desturba lenguozetto

Quarche maroxeletto

Chi pa ch'innamorou l'erbetta baxe,

Tirou da tanta luxe,

Serenissimo Duxe,

Ch'oura de nuoevo spande ra Cittæ,

Vegno, e m'inchinno à tanta Maestæ.



2.

Chi me sæ, ve ro dixe per menuo

Quest'habito; esto pescio; esto cestin;

Ro me nomme è BALLIN,

Pescou per quarche famma conossuo;

Ballin matto attretanto

Drà fossina, e dre rè, come dro canto;

Ro fin, perche à ri pe ve vegne à cazze

E à fave donativo

D'esto pescio ancon vivo

A nomme dri pescuei dre nostre chiazze,

O chiù presto, per segno,

Per tributo, e per pegno

Dro nostro bon affetto, appresentave

Con questo don, dri nostri cuoe ra chiave.

